
	“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номоос 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭЛС

	(Г. Бошготын орчуулга)

	 

	— Хараач, элсээр шуурч байгааг нь, хараач. Шуурга дэгдээд удаагүй боловч, эргэн тойрон өнгө жавхаагаа алдлаа. Энд хотод ийм болж байгаа юм чинь, хээр бол ч бүр хачин боллоо... гэсэн ч сайхан бороо орж хамаг амьд амьтныг бачимдуулсан тоосыг угаан арилгана. Нахийж бөхийсөн модод цэх шулуун болж хугарч цуурсан мөчир найлзуур нь аажмаар аних болно. Бүрэн бүтэн болоогүй цагт бол цуурсан мөчир найлзуур нь энэлгээтэй л байдаг байх даа.

	Би дөрвөн жилийн өмнө энэ гацаанд анх багшлахаар ирэхэд сургууль нь элст гүвээний цаана харагддаггүй байлаа. Тэгэхэд өнөөдөр тэр газар алга шиг толигор болсныг үнэмшихэд бэрх ажээ. Элсэн гүвээ нь нүүгээд явчхаж. Тэр үес энэ элс хэчнээн их тариалан, усан үзмийн талбайг булж дарсан гэж санана. Ийм амь бухимдуулсан тулаанд хүмүүс толгойныхоо үсийг бууралттал л ядарч цөхөрчээ. Тэд олон зуун жилийн турш манай гацааны эргэн тойрон байгаа нуранги элсийг тогтоох гэж хуайс, усан үзмийн мод, тариа будаа тариалж толгойдоо орсон бүгдийг хийжээ. Чи ер нь элсэн гүвээ үзсэн үү? Орой дээр нь ядаж хамхуул ч ургадаггүй. Элс, шигшихэд цагаан манан татуулдаг гурилыг санагдуулна. Тэр гүвээний хормойд нь том том ногоон чинжүү, чихэр амтагдсан улаан луультай цэцэглэсэн ногооны талбай байна.

	Энэ нутагт том газрын эзэд байгаагүй ажээ. Ердөө хоёр зуугаад хольдыг1 энд бараг үзэгдээгүй том хэмжээтэй эдлэн гэж үздэг байжээ. Энэ газар эртнээс нааш хоёроос дөрвөн хольд бүхий ядуу тариачдын нутаг байсан юм. Тоост энэ өчүүхэн хот нь тэдний заяасан нутаг байжээ. Манай энд үйлдвэр байх биш завод гэдгийг сайн л бол сониноос дуулсан байлаа. Хамгийн том үйлдвэрийн газар гэвэл уураар ажилладаг тээрэм л байлаа. Одоо хүртэл өөрчлөгдсөн юмгүй харин тээрмийг улсын болгожээ. Миний нөхөр дайнд олзлогдож яваад буцаж ирэхдээ түүний тухай дуулаад дотор нь палхийв. Би одоо яана, юү хийх вэ гэж туж асуудаг байлаа. Тэр нэгэн явдлаас хойш дуу шуу нь цөөрч дүнсгэр явдаг болов. Таван жилийн өмнө тархинд нь цус харван хэвтэрт оров. Дөрвөн жил орондоо үхсэн амьд нь мэдэгдэхгүй байв. Тэр минь маш хүнд өвчтэй байлаа.

	Нөхөр минь олон хүүхэдтэй айлын отгон хүү нь юм. Арван дөрвөн онд хорин нас хүрээд цэрэгт татагдав. Тэгээд гучин нас хүрсэн хойноо нутагтаа ирлээ. Тэр үес ах эгч нар нь багш, эмч, өмгөөлөгч болж чиг чигээ олсон байв. Бага дүүгээ ирэхэд тэд тээрэм дээр ажиллах хүнтэй болов гэж баярлацгаав. Тэр үеэс эхлэн ганц ч завтай өдөр байсангүй. Бид хоёр сууснаасаа хойш ердөө л хоёр долоо хоног хүн шиг амарч үзсэн. Бид бусадтай адил ажлаа хийсээр, хүүхдүүдээ өсгөж сургасаар ирэв. Нэг үгээр хэлбэл бид гай тарьж явсангүй, хүн дарлаж ч байгаагүй. Газар нь том, усан үзмийн талбай нь, мөн орлого нь их. Хотын эмч, багш нараас бид юугаараа ялгарч байлаа. Гэтэл элс манай газрыг булж дарсан юм. Тэр дороо бид юү ч үгүй хоцров. Аргаа ядаж бүгдийг орхив. Чи энэ байшинг хар л даа. Энд бидний юм юү ч байхгүй, бүгдийг аав, ээж, ах дүү нар минь бэлэглэсэн юм. Миний охидын инж... За энэ ч яах вэ өнгөрсөн хэрэг, одоо ингээд л амьдарч байв.

	Ольга минь дээд сургуулиа дайны үеэр төгссөн юм. Одоо арван найман жил багшилж байна. Шара минь Будапештад бичээчээр ажиллаж байна. Өөртөө хань нөхрөө эрж явахын оронд сая амралтаараа гэртээ ирсэн. Түүнд харж яваа хүн ч алга, хүлээж яваа хүн ч алга. Ингэсээр байтал залуу нас нь өнгөрөөд миний охин цэцэг шиг гандаж болно. Ольга ч яг намайг дуурайсан, ажилдаа дуртай, томоотой, өөртөө өндөр шаардлага тавьдаг хүн дээ. Би түүнийг хэт ажилсаг, эмэгтэй хүний зангүй болгож хүмүүжүүлсэн гэж надад их үглэдэг, гэхдээ энэ нь зөвхөн надаас болсон биш дээ. Өөрийнхөө хувь заяаг амьдралаа бодохын оронд азгүй эх эцгийнхээ ажлыг хийсээр хамаг сайхан насаа бид нарт зориулж өнгөрөөсөн юм аа. Одоо болох дээр өөрт нь таарах харчуул бүгд гэр бүлтэй болцгоосон. Зун түр сургууль хийхээр явсан нэг хөгшин хүнтэй танилцлаа. Бусад нь юү ч мэдэхгүй нусгай юмнууд гэж бичиж байсан.

	Би ч багш болох юм сан гэж дандаа хүсдэг байв. Тэр үед багш болно гэдэг маань хонжворт сугалаа хожсонтой адил хэцүү байсан болохоор хүмүүс хүний хоол битгий булаа гэж хэлдэг сэн. Би ч яах вэ гэрт ажил олдоно гэж бодоод тайвшрав. Гэр хавийн ажлаа хийсээр тээрмийн будааны шаараар малаа тэжээдэг байв. Тэгээд энэ элсэнд даруулж сүйдээд арга барах дээр дипломоо олж авлаа.

	Сургуулиа төгсөөд гучин жилийн дараа авсан... сонин ч юм шиг, эвгүй ч юм шиг санагдсан, гэхдээ дотроо их л баярлаж байлаа.

	Манай сургууль жижигхэн гацаанд байдаг байлаа. Ангийн өрөө гэж яг л энэ өрөө шиг. Цонх нь гэж манай цонхны дөрвөн нүдний нэг шиг. Тэр өрөөнд дөчин долоон хүүхэд багтдаг л байсан даа. Зүүн талын өрөөнд нь эзэн нь, баруун талынхад нь том ангийн багш гэр бүлтэйгээ суудаг байв. Хоёр талын өрөөний дунд дахь зайн хамгийн цаад буланд нь миний бяцхан өрөө байлаа. Би тэнд хааяа хононо. Харих гэхэд автобусны буудал хоёр километр зайтай, тэгээд бас явдаг цаг нь ч надад таарамж муутай байлаа.

	Дулаан цагаар бол би дугуйгаар харьдаг байв. Гэрээ хүрэх гэж арван нэгэн километр бүтэн цаг хагас явдаг сан. Ольгагаа өрөвдөөд би гэртээ байн байн очно. Тэр минь торонд орсон болжмор шиг л гав ганцаараа сууна. Эцэг нь тээрэмчин байсан нь охины буруу гэж үү? Сургуулийн захирал Ольгад их дургүй байдаг сан. Өөрөө их ядуу залуу байснаа шууд захирал болсон юм. Урьд Ольга ямар ч саадгүй дээд сургуульд ороход тэр нь авхаалжтай сэргэлэн мөртөө хүн боловч ядаж багшийн түр сургуульд ч орж чадаагүйгээ одоо хүртэл мартдаггүй юм. Сүүлд нь тэр хоёрын харьцаа бүр болохоо байсан юм даг. Ашгүй шинэ захирал томилолтоор ирж хуучин нь өөр сургуульд шилжсэн шүү. Шинэ захирал нь Ольгад их сайн байлаа. Ольга маргах дуртай хүн болохоороо тэр хоёр их маргадаг сан. Саяхан бас тэр хоёр уулзахдаа миний хувьд гэвэл одоогийн байгаа төрийг би сайшааж байна гэхэд нь манай Ольга түүний урдаас миний юүг нь сайшааж, юуг нь сайшаахгүй байгааг та хаанаас мэдэх вэ? гэсэн. За яах вэ бид байж л байлаа.

	Одоо юу л болдог бол? Шинэ захирал хааш нь яадаг бол?

	Охин минь бас хөгжимд их дуртай. Сонсгол маш сайн, хөгжимд бүр ухаангүй байлаа. Хотод найрал дууны хэсэг байгуулав. Дууны уралдаанд тэд түрүүлдэг. Ольга найрал дуучидтайгаа зөвхөн сонгодог хөгжим хичээнгүйлэн сурдаг. Жишээлбэл: Бела Бартокийн олон хоолойгоор дуулах дууг дан хоолойнд тааруулж найруулсан. Үүнийг мэдэхгүй хүмүүс анзаарах ч үгүй, ойлгодог хэд нь Ольгаг их хүндэлнэ, найрал дууг нь янзалж өгөхөөр их оролддог.

	Ольга нэг үе тэгэх үү, байх уу гэж байгаад нэг өдөр хотын намын хорооны нарийн бичгийн дарга дээр ороод түүнийг сургуулийнхаа дууны баярт урьжээ. Нарийн бичгийн даргыг би бүр багаас нь таньдаг, их авьяастай сайн залуу байлаа. Тэднийх ёстой хувхай хоосон ядуу айл байсан юм. Манай энэ нутаг бол аль эртний ядуу, одоо ч гэсэн онц баян биш. Урьдын байдлыг нь чи нэг үзсэн болоосой. Ольга үүнээс өмнө намын хороо руу ер очиж байгаагүй. Очъё гэсэн ч чадахгүй байсан, тэд ч гэсэн зүгээр хүлээж авах юм биш. Сүүлдээ зан нь дэндээд, тийшээ зүглэдэг ч үгүй байв. Охин минь ч байдгаараа л байж гэтэл хүмүүс сэжиглэсэн маягтай бүр эсэргүү юм шиг үздэг болжээ. Тэгээд ч ашгүй нэг өдөр өөрөө яваад очив. Надад хэлэхдээ нарийн бичгийн дарга Ольгад их баярласан гэнэ лээ. Сургуулийнх нь ажил амьдралын тухай, шинэ захирлыг асуусан гэнэ лээ. Ольга захирлыгаа ухаантай, тайван, аяыг нь олж чаддаг хүн шиг л танилцуулж сахилга батыг сайжруулж сургуулийн ажил хүмүүжлийг тогтмолжуулж чадсаныг нь ярьж өгчээ. Тэр ч байтугай бүр зориг орж, нэг өдөр захиралтайгаа маргасныгаа ярин, түүний учир байдлыг тайлбарлажээ. Нарийн бичгийн дарга Ольгаг ажил хэргээ илэн далангүй ярьж өгсөнд нь их баярласан гэнэ билээ. Ольга ч хувьдаа захирал нь ховлоогүйг мэдэж баяртай явлаа. Тэр концертод нарийн бичгийн дарга хорооны тэргүүлэгчидтэй хамт иржээ. Захирал баярлахдаа «Хотын намын байгууллагынхан манайд морилон ирсэн, бид үнэн сэтгэлээс их баяртай байна» гэж хэлжээ.

	Тэр өдрөөс эхлэн Ольга сургуульдаа их нэр хүндтэй болсон юм. Хүмүүс ярихдаа Ольга зөв юм хийсэн гэдэг. Намын хороо ч тэдний сургуульд улам их анхаарал тавьж ойр дотно харилцаа тогтоосон юм. Охины минь өчүүхэн тэр явдал нь энэ шуурсан элсэнд шимийн бороо шиг санагддаг.

	Ольга бол хамт амьдарч ажиллаж байгаа хүмүүсийн дундаас ханиа олох нь зөв дөө. Одоо Ольгад хамгийн ойр дотно байх ёстой гэж бодмоор хүмүүс нь хамгийн хөндий тааруухан байдаг юм, чи ч үүнийг үнэмшихгүй байх аа. Би нэг жишээ хэлье. Саяхан зээ нь хадамд гарлаа. Хурим нь их даруу болж, хоёр гэрчтэйгээ нийлээд дөрөвхөн хүн байжээ. Тэр залуу гэр бүл энд хотод нэг жижигхэн байранд орсон юм. Залуу хүүхэн хуримынхаа ёслолоо хийж олон хүн урих юм сан гэж хүсдэг байж. Өөрийнх нь байр жижигдээд байхад нь Ольга манай гэрт хий гэжээ. Тэр өдөр нь дөчөөд хүн цугларлаа. Энэ мужийн бүх «язгууртан» нар ирсэн. Бид дайны өмнө ердөө л тээрэмчид байсан болохоор ихэнх нь бид нарыг тоож дуугардаггүй байдаг сан. Гэвч энэ удаа ядуу тээрэмчний гэрт жаал бужигнах гэж их дуртай ирцгээжээ. Ольгатай аль нь ч мэндэлсэнгүй гэхэд чамд үнэмшихэд бэрхтэй л байх. Ольгаг ердөө нэг хүн тоож бүжигт урьсан байна лээ. Тэр нь түрүүн хошууны дарга байснаа, одоо нэг даргын жолооч гэнэ лээ. Явсных нь дараа тэд нарын тарьсан хог новшийг цэвэрлэх гэж хэдэн хоног ажиллав. Нийлсэн хоёр ч туслах юм сан гэж санаанд нь ч ороогүй байна лээ.

	Тосгонд ч, гацаанд ч гэсэн ялгаагүй амьдрал даанч нэг хэвийн хачин юм аа. Хүн ууж зугаалахаа л мэднэ. Ноднин намар хотын төв зөвлөлөөс хоёрхон сарын дотор бид нарт хоёр ангитай, багш нарын байртай гайхамшигт гоё орчин үеийн сургуулийн байр барьж өглөө. Дотор нь ороход юм болгон нь гял цал буусан, их үзэмжтэй байсан. Хаалга цонхыг нь цав цагаан тосон будгаар, сурагчийн ширээг нь гоё ногоон өнгөөр будсан. Ийм сайхан юм болж байхад баяр баясгалантайгаар тэмдэглэхгүй яахвэ.

	Манай тойргийн хэмжээгээр соёлын ордон битгий хэл олигтойхон гуанз ч байдаггүй. Тэгээд энэ том баяр найраа сургуулийнхаа байранд зохион байгуулахаас өөр аргагүй боллоо. Ширээнүүдээ гадаа гаргаж тавиад багш нарын ширээг бүтээж хучаад идэш ууш, архи дарсаа авчраад л өглөө болтол идэж ууж бүжиглэж наргицгаав. Тэр сургуулиас маргааш нь юү үлдэв гээч, одоо бодоход бүр нулимс гармаар болгосон байсан. Бүр ханыг нь хүртэл балиартуулсан байлаа. Нэг согтуугаа гудамжинд гаргах гэсэн чинь цаадах нь эсэргүүцэж хөлөөрөө хана жийж тамга тавьсан. Сүүлд зодоон нүдээн болж аймшигтай юм болов. Нэг залуу согтож надад сэтгэлийнхээ зовлонг тоочиж гарлаа. Тонгорог барьчхаад гоё цагаан хаалга руу шааж хэлсэн үг болгоноо баталж байв. Би болиоч гэж түүнийг зөндөө гуйлаа. Гэвч согтуу хүнтэй яриад яриад ямар хэл ойлголцох биш дээ. «Би тэр эмэгтэйг ална, та хараарай, заавал ална!» гээд л хутгаа хаалга руу шааж байсан.

	Тэгээд саяхан хичээлийн жил эхлэхээс өмнө нэг мужаан ирж бүтэн жил эвдэлж хэмхэлсэн юм шиг л эвдэлж хэмхэлсэн юмыг нь засах гэж ирсэн байна билээ. Манай эндхийнхэн хэтэрхий танхай байна. Энэ дэлхийгээс тасарсан юм шиг жижиг гацааныхан бүр аль эртнээс хоорондоо сууж нөхцөх болсон юм. Энд ёс суртахууны ойлголт маш бүдэг байдаг нь лав. Хүүхдүүд бие бялдар оюун ухааны талаар нийтийн хөгжлөөс их хоцордог юм. Энэ жил би нэгдүгээр ангид арван хүүхэдтэй байснаа зургаа нь хоёрдугаар ангид дэвшин ороод бусад нь улирсан. Тэд нарыг эргүү тэнэг гэж хэлж болохгүй, гол нь эмчилгээний сурган хүмүүжил шаардлагатай байна. Би бүгдийг сайн зэрэгт хүргэж чадахгүй юм.

	Олигтой нэгээс нь ядаж хот руу сургуульд явуулах юм сан. Миний нэг сурагч охин бол тоондоо тун сайн. Тэгвэл ийм байдалд тэр охин юү ч болохгүй. Ээж нь хотын сургуульд шилжүүлэн өгөөч гэж гуйсан ч байлаа. Түүнийг тэнэгүүд нь ухаантай гэж залуухнууд нь идэвхтэй гэж шоолон зүгээр явуулдаггүй юм. Энд хов зөөхөд ямар дуртай гэж бодно? Ярихгүй юм байхгүй хүмүүс одоо саруул ухаанаа алдаж байгаа нь тэр үү, эс бол хуучин амьдралаасаа салж чадахгүй байгаа нь тэр үү, бүр ойлгохоо байлаа. Жишээлбэл: Манай сургуульд нэг айлын зургаан хүүхэд суралцдаг юм. Тэгээд зургуулаа өөр өөр эцэгтэй, уул нь ч хүүхдийг багаас нь тийм ч хамаагүй байлгамгүй сэн. Зарим хүүхдийг би бүр яахаа мэдэхээ байлаа. Ар гэрийн байдал нь бүр байхын аргагүй. Миний жаран сурагчдаас эх эцгийнхээ хэрэлдэхгүй байгааг харсан хүүхэд ганц ч алга. Сургууль дээрээ хүүхдүүдийн ярихыг нь сонсвол хэрүүл зодоонгүй долоо хоног битгий хэл ганц ч өдөр өнгөрдөггүй бололтой. Эцэг эх нартай нь ярих гэж оролдлоо. Гэвч ямар ч нэмэр алга. Шартай, дээрэлхүү зантай хүмүүс, гэм зэмээ хүлээнэ гэдгийг мэдэхгүй юм. Гэр зуурын явдал гээд гаднын хүнээр байтугай төрсөн эхээрээ ч үг хэлүүлдэггүй. Тэд нарт ёс суртахууны зах зухаас гадарласан юм байхгүй гэхэд алдахгүй нь лав.

	Анх шинэ сургууль баригдахад хүн бүр баярлалгүй яах вэ. Одоогийн хүүхдүүд шинэ үеийн хүний тохирсон нөхцөлд хүмүүжиж өсөх юм чинь хойд үе шал өөр болно шүү дээ.

	Тэгвэл би юугаараа бахархах бил ээ? Шинэ сургууль бол миний гавьяа биш. Хотын гүйцэтгэх захиргааны л бэлэг. Сургууль барьж өгөөч гэж хөөцөлдөхөд минь нэг их ажил ч орсонгүй. Хоёр гурван жилийн дараа цахилгаан гэрэлтэй болно гэж хүмүүс ярих юм. Хол хөдөө юм юмнаас тасархай амьдарна гэдэг чинь бэрхтэй л хэрэг юм даа. Зам, ус, цахилгаан гэдэг чинь их ажил, зардал ч их орно. Гэвч энэ бүгдгүй яаж бид нийгмийнхээ бүрэн эрхтэй гишүүд болж чадах вэ?

	Ихэнх хүүхдүүд наймдугаар анги хүрэхгүй юм. Эндхийн суралцах нөхцөлийг Будапештынхтай яаж харьцуулж болох вэ дээ? Ердөө ноднин гэхэд энэ найман анги нэг өрөөнд чихэлдэж байсан. Сурагчдын ширээний хооронд бүр орох зайгүй байдаг сан. Багачууд нь булан буланд ороод суучихдаг сан. Тэдний бичсэн юмыг нь уншъя гэвэл ойртож очих зайгүй болохоор бүр хүзүүгээ сунган урагшаа тонгойдог байлаа. Багачуудад нь даалгавар өгөөд дараа нь томчуултай нь ажилладаг сан. Бага багаар юм сургасаар бичиг тоо мэддэг болгох юм. Эндээ их дээгүүр ордог хамгийн сайн сурагчид ч гэсэн том хотод очоод дунд сургуулиа төгсөх гэж махаа идэх юм. Тэд нарын мэдлэгийн дутуу дулимыг нөхөж гүйцэхгүй байна.

	Ноднин нэг авгай зургаан настай охиноо дагуулж ирлээ, дагуулах ч гэж дээ бүр хүчээр авчирсан юм. Тэр нь сургуульд явахгүй гэж ноцолдож, орилж бархирч байлаа. Ээж нь шоолж үзлээ, загнаж ч үзлээ, сүүлд нь бүр уйлж гарав аа. Би тэр охиныг нь гар дээрээ авч өрөөндөө оруулаад жаал тоглон саатуулав. Дараа нь лечо2 хийж өглөө. За одоо хоёулаа хоол идье. Ээж чинь лечо хийдэг үү? гэхэд хийдэг гэж хариулаад хоол идэв. За одоо хоёулаа багш ахынхаа юу хийж байгааг нь харъя гэж томчуулын хичээлд нь орж жаал суув. Би сургуульд их сайхан байдаг гэж магтахад тэр охин хааяа инээмсэглэнэ. Хагас цаг сууснаа харина гэхээр гэрт нь явуулах болов. Тэр өдрөөс хойш тэр охин сургуульд орлоо. Би түүнтэй их амжилтад хүрч чадсангүй. Анхаарал муутай, бүтэн жил болоход хоёр зураас зөрүүлж зураад нэмэх тэмдэг ч тавьж чадаагүй. Хар багаас нь хүн тоож дуугарахгүй байсаар ийм болсон юм байна билээ. Аав нь бүр бага байхад нь хаяад явсан юм гэнэ лээ. Тэгээд эх нь үр хүүхдээ бодож өөр хүнтэй суужээ. Хойтон би тэр охиныг хоёрдугаар ангид оруулж чадах байх гэж бодох юм. Тэгвэл арван дөрвөн настайдаа бага сургууль төгсөх юм биз дээ.

	Эвий тэр охин надад их дассан юм шүү. Би ч бас түүнд их хайртай. Хавар түүнээс болж би хөлөө булгалсан. Сургуулиас бишүүрхэх байтугай харин бүр гэртээ байгаа юм шиг байдаг болсон. Өөртөө л анхаарал халамжтай байлгах гэдэг байсан. Гэртээ ч харихаа мэдэхгүй, туж л хажууд бөндгөнөөд байх нь тэр. Бололцоо гарвал тэврээд авна, урдаас нь тэврэхэд их баяртай байдаг сан. Нэг өдөр би амбаараас түлээ авах гэж гарлаа. Миний ард нуугдан дагаад явжээ. Хоёр бяцхан гараа сарвайхад нь би түүнийг хайрлан өргөөд авсан чинь миний хүзүүг тас тэвэрч жижигхэн хамраа мөр лүү тулан уучлалт гуйж буруугаа хүлээе гэсэн. Түүнээс өмнө гэрийн даалгавраа хийгээгүй байхад нь би жаал ууртай байсан юм. Сэтгэл хөдөлж баярлан охиныг тэврээд хойшоо алхах гэсэн чинь урд нь нэг тайрдас байсан хонхорхой руу хий гишгэж гэдрэгээ унав. Тэгэхэд би хөлөө булгалсан юм даа. Хэчнээн их өвдсөн гэж санана! Чамд тийм юм тохиолдож байсан уу? Хөл минь хугараагүй ч гэсэн бараг хагас жил шахуу олигтойхон гишгэж чадахгүй байлаа.

	Харин түүнээс хойш энэ гацааныхан намайг хүндэлж байна, хайрлаж байна гэдгийг нь ойлгож авав. Би тийм үйл бүтээсэндээ дотроо бахархдаг. Таньдаг улсуудаас аль нэг нь заавал автобусны буудал хүртэл тэргээр дөхүүлж өгдөг болсон. Автобусны жолооч бол яг гэрийн гадаа ирж зогсоод багш гуай, багш гуай таны хөл яаж байна гэж чанга асуудаг болсон.

	Тийм ээ, энэ элсэн шуурга манай сургуульд их хохирол учруулсан юм шүү. Бид хүүхдүүдтэйгээ хамтарч сургуулийнхаа эргэн тойронд залуу мод суулгасан юм даа. Бидэнд цэцгийн мандал байлаа. Цөмийг нь элс дарав. Есөн сард эмх цэгцтэй болгоно.

	Ашгүй бороо орлоо, ороосой гэж ч мөн хүлээлээ дээ! За дотогшоо оръё! Энэ их ярианд бүр өлсчихлөө. Би чамайг хиамаар дайлъя. Би гахайн мах, гэдэс авч өөрөө хийсэн юм. Урьд би их алдартай гэрийн авгай байсан. Гахай нудрахад их том найр хийдэг байлаа. Одоо бүр үнэмшмээргүй. Хиамны махаа татаж өөрөө хийдэг байсан. Одоо ч гахай тэжээхээ байсан. Бид хоёр хоол ундаар сайн байдаг болохоор, гахайн хэрэггүй болсон.

	Иш Ольгагаа л хадамд өгөх юм сан. Арваад жил ажиллаад тэтгэвэрт гарна. Тэгээд л ач нарыгаа өсгөж сууна даа. Миний амьдралд ийм элс учирсанд би харамсдаггүй юм. Нээрэн шүү. Мартахыг л боддог. Бидний хуучин нийгмийн байдал одоо охидод минь муугаар нөлөөлөх вий гэхээс л зовох юм.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Гарчиг

	I. Орос хэлнээс орчуулсан нь

	1. Арон Тамаши — АЗАРГАН БОРООТОЙ ШӨНӨ (А. Чойжилжавын орчуулга)

	2. Тибор Дери — ХАЙРЫН СЭТГЭЛ (Г. Амарын орчуулга)

	3. Имре Добози — ШИРҮҮН БОРОО (Г. Дашдаваагийн орчуулга)

	4. Магда Сабо — ТАХИАН ДУУНААР (Ц. Ононы орчуулга)

	5. Бела Иллеш — ЭХИЙН СЭТГЭЛ (Ц. Ононы орчуулга)

	6. Петер Вереш — ХОНЬЧ НОХОЙ (Ж. Хорлоогийн орчуулга)

	7. Вираг Мориц — ЭЛС (Г. Бошготын орчуулга)

	 

	II. Англи хэлнээс орчуулсан нь

	8. Жигмонд Мориц — ХОРВООГИЙН ХЯЗГААРТ ЮМ БҮХЭН САЙХАН (С. Уртнасангийн орчуулга)

	9. Гюла Иллес — ТЭШСЭН МИНЬ (Ц. Сумьяагийн орчуулга)

	10. Жено Хелтай — ЭРЛЭГ ЭМЧ ХОЁР (Ч. Насанбаярын орчуулга)

	11. Ференц Каринти — ЭМИЛ ДУКИЧИЙН ТӨРСӨН ӨДӨР (Б. Дамдины орчуулга)

“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Оршил

	Бүгд Найрамдах Унгар Ард улс фашизмын дарлалаас чөлөөлөгдөж эрх чөлөө, тусгаар тогтнолоо байлдан олж аваад үндэсний соёл, социалист утга зохиолыг бадруулан хөгж хэрлэх болсон юм. 

	Унгар бол эртний утга зохиолын баян сан, өв уламжлал бүхий улс. Унгарын утга зохиол төрөл зүйлийн хувьд олон янз бөгөөд үргэлжилсэн үгийн зохиол том томоор ч бий, жижиг авсаархан ч бий. 

	Фашизмын дарлалаас Унгарын чөлөөлөгдсөний 25 жилийн ойг тохиолдуулан хэвлэн гаргаж буй энэх хэр эмхэтгэлд Унгарын ахмад үеийн болоод дунд үеийн зохиолчдын уран бүтээлийн дээжис оров. 

	Тус номд нийтэлж буй Унгарын зохиолчдын бүтээл богино өгүүллэг хэрд тус тусдаа хөг аятай, амьдралын сонин сонин сэдвийг хөндөж бичсэн учраас ихэд сонирхолтой байна. Энэ номд дайн дажингүй энх мөнх амьдрах хүслэн, үзэл санаа бялхсан өгүүлэл ч орлоо, социалист шинэ улсаа цогцлон мандуулж байгаа шинэ хүний дүрийг товойлгосон чамбайхан өгүүллэг ч оров. 

	«Ширүүн бороо» гэдэг өгүүллэгийн эл эмхэтгэл бол социалист Унгарын зохиолчдын зохиол бүтээлээс зохих хэмжээгээр хамруулан оруулсан монгол хэлээр гарч буй анхны уран зохиолын цоморлог мөн. Уран зохиол бол амьдралын толь байдаг билээ. 

	Фашизмын гинжийг эгнэгт орхисон Унгарын 25 жилийн ойг бахархан тэмдэглэж Унгарын Кошут, Аттилы Иожеф нарын шагналтан Жигмонд Мориц, Петр Вереши, Аран Томаш, Гибор Дери, Бэла Иллеш зэрэг Унгарын нэр цуутай бусад зохиолчдын зохиолын дээжээс уншигч олондоо толилуулав. 

	 

	Ц. ШҮГЭР

	Өрөлтөд 1970 оны 3 дугаар сард. 

	Хэвлэлтэд 1970 оны 4 дүгээр сард. 

	 

	Цаасны хэмжээ 70X108. / 32. 

	Хэв. хуудас 6,25

	Хэв. нэгж хуудас 7,31. 

	Тооцооны хуудас 8,20

	 

	Хэвлэсэн тоо 3000

	 

	Хэв. Газ. № 76/70 

	Зах. № 78

	 

	Улсын хэвлэлийн газар. 

	Улаанбаатар, Их сургуулийн гудамж, 1. 

	 

	Сүхбаатарын нэрэмжит хэвлэлийн комбинат

	Улаанбаатар. Сүхбаатарын талбай, 2.

	
Заметки

		[←1]
	 Унгарын газрын хэмжээ. ар-аас бага.




	[←2]
	 Унгарын үндэсний хоол. Ногоон чинжүү, цагаан будаа, хиам, сонгино мэтийг хольж шарна.

